
§1

Í løgtingslóg nr. 70 frá 11. mai 2000 um arbeiðsumhvørvi, sum seinast broytt við  løgtingslóg nr. 18 frá 8. mai 2008, verða gjørdar hesar broytingar:

1. Allastaðni í lógini verður orðingin “eftirlitsmaðurin hjá Arbeiðseftirlitinum” í øllum endingum og vendingum broytt til: “eftirlitsfólk hjá Arbeiðseftirlitinum”.

1. Allastaðni í lógini verður orðingin “skulu leggjast fyri Arbeiðseftirlitið til  ummælis ella góðkenningar” í øllum endingum og vendingum broytt til ”verður lagt fyri Arbeiðseftirlitið til kunningar og kann Arbeiðseftirlitið í tí sambandi seta neyvari treytir”.

3)  Í § 2, stk. 2, nr. 2 verður “§ 48, 1. stk., 2.  pkt.” broytt til: “§ 48”

4)Aftaná § 11 verður sett in:
§ 11a. Arbeiðsgevarin skal gera eina  skrivliga arbeiðsplássmeting av trygdar- og heilsuviðurskiftunum á arbeiðsplássinum viðvíkjandi slagi av arbeiði, teimum arbeiðshættum og mannagongdum fyri arbeiði, sum nýttar verða, somuleiðis stødd á virkinum og hvussu tað er skipað.  Arbeiðsplássmetingin skal vera tøk á virkinum og vera atkomulig hjá leiðsluni á virkinum, teimum sum eru sett í starv og Arbeiðseftirlitinum, sum hevur eftirlit við arbeiðsplássmetingini. 
Stk. 2. Landsstýrismanninum verður heimilað at sleppa virkjum undan at gera eina arbeiðsplássmeting og ásetir nærri reglur fyri treytunum at sleppa virkjum undan at gera arbeiðsplássmetingina.   
Stk. 3. Ein arbeiðsplássmeting skal endurskoðast, tá broytingar fara fram viðvíkjandi arbeiðinum, arbeiðshættum og mannagongdum, sum nýttar verða v.m., og um hesar broytingar hava týdning fyri trygd og heilsu, tá arbeitt verður, tó í seinasta lagi 3. hvørt ár.                   
Stk. 4. Ein arbeiðsplássmeting skal umfata eina støðutakan til arbeiðsumhvørvistrupulleikar hjá virkinum og hvussu hesir verða loystir, tá sæð verður til meginreglurnar um fyribyrging, sum eru ásettar í arbeiðsumhvørvislógini. Metingin skal fevna um hesar partar:                          
1) Eyðmerking og kortlegging av      arbeiðsumhvørvisviðuskiftunum hjá virkinum.
2) Lýsing og meting av arbeiðsumhvørvistrupulleikunum hjá virkinum.
3) Raðfesting og at gera eina upppseting um virkisætlan fyri loysnir av arbeiðsumhvørvistrupulleikunum hjá virkinum.
4) Leiðreglur fyri uppfylging av virkisætlanini.                                   
Stk. 5. Arbeiðsgevarin skal taka trygdarskipanina, ella tey sum eru sett í starv, upp í ráðlegging, fyrireiking, útinning og uppfylging av arbeiðsplássmetingini, sbr. stk. 1 og 2. 
Stk. 6. Landsstýrismaðurin ásetir nærri reglur um skyldurnar hjá arbeiðsgevaranum sbrt. stk. 1-3.        
Stk. 7. Landsstýrismaðurin kann áseta nærri reglur um skyldur hjá arbeiðsgevaranum at tryggja, at læknar, arbeiðsheilsuráðsdeild og heilsumyndugleikar við ábyrgd fyri arbeiðsheilsuráðskanningum, hava atgongd til arbeiðsplássmetingina hjá virkinum, tá tað er týðandi fyri heilsueftirlit við teimum, sum eru sett í starv.
Stk. 8. Arbeiðseftirlitið skal gera tað skjalatilfar, sum arbeiðsgevarin skal nýta í sambandi við arbeiðsplássmetingina, harundir skjalatilfar v.m.til teir í stk. 4, nr. 1-4 nevndu partar og skal vera virkjunum til hjálpar at gera arbeiðsplássmetingina. 
5) § 48 verður strikað.

6) Sum nýggj § 48 verður sett inn:
“§ 48. Ásetingarnar í hesum kapitli galda  fyri arbeiði hjá ungum, ið verður gjørt fyri ein arbeiðsgevara, herímillum eisini tað arbeiði, sum er nevnt í § 2, stk. 2, nr. 1 og 2. 
7)  § 49 verður strikað.

8) Sum nýggj § 49 verður sett inn:

Reglur um arbeiðið
“§ 49. Tá ung undir 18 ár verða sett í arbeiði, skal tað í sambandi við ráðlegging, tilrættalegging og útinnan av arbeiðinum, takast atlit til aldur, menning og heilsustøðu hjá tí unga, somuleiðis til ávirkan á skúlagongd ella aðra útbúgving.  
Stk. 2. Ung, sum eru undir 15 ár, ella sum eru fevnd av frálæruskylduni, mugu ikki verða sett at arbeiða.
Stk. 3. Landsstýrismaðurin ásetir nærri reglur um arbeiðið hjá ungum, herímillum hægri aldursmark enn 15 ár við ávísum sløgum av arbeiði, við atliti til at tryggja, at arbeiðið kann útinnast  á tryggan hátt, bæði trygdarliga og heilsuliga. Serstakar reglur kunnu ásetast fyri ung undir útbúgving.
Stk. 4. Landsstýrismaðurin kann áseta, at arbeiði av og á ella arbeiði, ið varir í styttri tíð, sum annahvørt verður útint í privata húsarhaldi arbeiðsgevarans, ella einans verður útint av teimum í familju arbeiðsgevarans, sum hoyra til húskið, herímillum í landbúnaðinum, verða undantikin forboði í stk. 2 og §§ 50 og 50a við nærri ásettum treytum og avmarkingum. Tað er ein treyt, at arbeiðið ikki kann verða til vanda fyri trygd og heilsu hjá tí unga.
Stk. 5. Fyri ung, sum hoyra til familju og húskið hjá arbeiðsgevaranum, herímillum í landbúnaðinum viðvíkjandi serstøkum kunnleika hjá teimum ungu til viðurskifti í landbúnaðinum, kann landsstýrismaðurin áseta frávik frá aldursmarkinum, ásett í stk. 3 eftir nærri treytum og avmarkingum. 
Stk. 6. Landsstýrismaðurin kann eisini áseta reglur um:  
1. at ung, sum eru fylt 13 ár, kunnu hava lættari arbeiði innan fyri nærri avmarkað sløg av arbeiði og við nærri ásettum treytum, 
1. at forboðið í stk. 2 og § 50 kann verða vikið frá fyri ung, sum eru fylt  14 ár, og sum arbeiða sum liður í eini  útbúgving, og 
1. at forboðið í stk. 2 og §§ 50 og 50a kann verða vikið frá, tá tað snýr seg um, at ung upptraðka í framførslu v.m. av mentanarligum ella listarligum slagi, ítróttartiltøkum ella í sambandi við upptøku av filmi ella líknandi, við nærri ásettum treytum, tó soleiðis, at fyri ung, sum eru undir 13 ár, skal loyvi vera fingið í hvørjum einstøkum føri. 
Stk. 7. Arbeiðsgevarin skal, tá ung undir 15 ár verða sett í arbeiði, ella eru fevnd av undirvísingarskylduni, kunna foreldur ella verja hjá teimum ungu um  arbeiðið, herímillum hvussu leingi arbeitt verður, somuleiðis teir vanlukku- og sjúkuvandar, sum møguliga eru knýttir at arbeiðinum og tey tiltøk, sum eru gjørd viðvíkjandi trygd og heilsu.
Stk. 8. Arbeiðsgevarin skal, tá ung undir 18 ár verða sett í arbeiði, boða kommununi frá hesum við tí fyri eyga, at teimum ungu verða givin tilboð um útbúgvingarvegleiðing. Fráboðanin verður gjørd, tá tann ungi hevur verið í arbeiði í fulla tíð í einum tíðarskeiði upp á 3 mánaðir. Fráboðan um ung verður ikki givin, um arbeiðið er partur av útbúgvingini. Landsstýrismaðurin kann áseta nærri reglur um fráboðanarskyldu og útbúgvingarvegleiðing. (Stk. 8 møguliga strikast).
9)  § 50 verður strikað.

10)   Sum nýggj § 50 verður sett inn:

Arbeiðstíð
“§ 50. Arbeiðstíðin hjá ungum undir   18 ár má ikki fara upp um ta vanligu arbeiðstíðina, sum er galdandi fyri vaksin sum arbeiða í sama faki. Arbeiðstíðin má heldur ikki fara upp um 8 tímar um dagin og 40 tímar um vikuna.  

Stk. 2. Tann dagliga arbeiðstíðin hjá  ungum, sum eru undir 15 ár, ella sum eru fevnd av undirvísingarskylduni, má ikki fara upp um 2 tímar í einum skúladegi og 7 tímar aðrar dagar enn skúladagar. Tó kunnu ung, sum eru fylt 15 ár, men framvegis eru fevnd av undirvísingarskylduni, arbeiða 8 tímar aðrar dagar enn skúladagar. Samlaða arbeiðstíðin í eini viku, má ikki fara upp um 12 tímar í vikum við skúladøgum og 35 tímar aðrar vikur enn skúladagar. Tó kunnu ung, sum eru fylt 15 ár, men sum støðugt eru fevnd av undirvísingarskylduni, arbeiða 40 tímar aðrar vikur enn  skúlavikur. Fyri ung, sum eru undir 15 ár, og sum ikki longur eru fevnd av undirvísingarskylduni, má arbeiðstíðin ikki fara upp um 7 tímar um dagin og 35 tímar um vikuna. 

Stk. 3. Um dagliga arbeiðstíðin fer upp um 4½ tíma, skulu ung undir 18 ár hava í minsta lagi ein steðg upp á minst 30 minuttir. Steðgurin skal vera lagdur hóskandi og um møguligt samanhangandi.   

Stk. 4. Ung undir 18 ár mugu ikki arbeiða í tíðarbilinum millum kl. 20.00 og kl. 06.00. 
Stk. 5. Landsstýrismaðurin kann áseta serstakar reglur um:  
1. fyrireiking og skipan av arbeiðstíðini, herímillum útrokning, tá so er, at ung arbeiða sum liður í útbúgving ella arbeiða fyri fleiri arbeiðsgevarar, 
1. í hvønn mun stk. 1 kann verða vikið frá fyri ung, sum eru fylt 15 ár og sum ikki longur eru fevnd av undirvísingarskylduni,  
1. at ung, sum eru fevnd av undirvísingarskylduni, skulu hava eitt tíðarskeið uttan arbeiði í summarfrítíðini, og 
1. at víkjast kann frá ásetingini í stk. 4  fyri fak eller faklig øki, har umstøðurnar gera tað neyðugt ella ynskiligt fyri ung, sum eru fylt 15 ár og sum ikki longur eru fevnd av undirvísingarskylduni, tó soleiðis, at ung ikki undir nøkrum umstøðum mugu arbeiða í tíðarbilinum millum kl. 24.00 og kl. 04.00. 
11)    Sum nýggj § 50a verður sett inn:  
Reglur um steðg og um frísamdøgur
        “ § 50a. Ung undir 18 ár skulu hava ein samanhangandi steðg upp á í minsta lagi 12 tímar í samdøgrinum. Tó skulu ung, sum eru 15 ár, ella sum eru fevnd av undirvísingarskylduni, hava ein samanhangandi steðg upp á í minsta lagi 14 tímar í samdøgrinum.
Stk. 2. Innanfyri hvørt skeið upp á 7 samdøgur, skulu ung undir 18 ár hava tvey samanhangandi frísamdøgur. Um tað ikki er møguligt at leggja hesi tvey frísamdøgrini saman, skal tað eina frísamdøgrið liggja í beinleiðis tilknýti til ein dagligan steðg. Eitt av hesum frísamdøgrum skal, í tann mun tað er gjørligt, falla á ein sunnudag. 
Stk. 3. Fyri fak ella faklig øki ella fyri serstakar arbeiðshættir, har umstøðurnar gera tað neyðugt ella ynskiligt, kann landsstýrismaðurin áseta serstakar reglur um: 
1) longdina av steðgi hjá ungum, sum eru fylt 15 ár og sum ikki longur eru fevnd av undirvísingarskylduni, tá givið verður tí unga ein mótroknandi steðg,   
2) útsetan av frísamdøgrum fyri ung, sum eru fylt 15 ár, og sum ikki longur eru fevnd av undirvísingarskylduni, tá givið verður tí unga mótrokning í frísamdøgrum, 
3) steðgurin verður avbrotin og 
4) avmarking av frísamdøgri tó so, at tað altíð verður givið tí unga í minsta lagi frí í 36 tímar samanhangandi innanfyri hvørt skeið upp á 7 samdøgur. 
12)     Sum nýggj § 50b verður sett:             “§ 50b. Landsstýrismaðurin kann annars áseta reglur um, at (§ 50, stk. 1, 3 og 4,) kann verða vikið frá í teimum í § 44 nevndu umstøðum fyri ung, sum eru fylt 15 ár, og sum ikki longur eru fevnd av undirvísingarskylduni.
13)   § 52 verður orðað soleiðis:
 “§ 52. Landsstýrismanninum verður heimilað at seta eitt  arbeiðsumhvørvisráð við sjey limum, og tilnevnir landsstýrismaðurin umboðini og sama tal av tiltaksumboðum fyri eitt 4 ára starvsskeið.
Stk. 2. Landsstýrismaðurin ásetir nærri reglur um, hvussu umboðini og tiltaksumboðini í ráðnum verða vald. 
Stk. 3. Landsstýrismaðurin tilnevnir formann eftir tilmæli frá umboðunum í arbeiðsumhvørvisráðnum.
Stk. 4. Stjórin á Heilsufrøðiligu starvsstovuni ella annar persónur hansara vegna kann møta á fundi í arbeiðsumhvørvisráðnum.
Stk. 5. Landsstýrismaðurin ásetir nærri reglur fyri virki ráðsins, harundir arbeiðsøkið hjá ráðnum.   
14)  Ì § 54, nr. 6) verður “ansa eftir” broytt til: “myndugleika eftirlit við”.                                                                                                                 
15) Sum nýggj § 54a verður sett inn:
“§ 54a.  Sum liður í eftirlitsuppgávunum sbrt. § 54, nr. 6, útinnir Arbeiðseftirlitið vandagrundað eftirlit á virkjum, har arbeiðsfólk eru.
Stk. 2. Landsstýrismaðurin kann áseta nærri reglur um, at virki, sum kunnu prógva eitt gott arbeiðsumhvørvi, sleppa undan eftirliti eftir stk. 1.
Stk. 3. Landsstýrismaðurin kann áseta smámark fyri, har eftirlit ikki er neyðugt at verða útint.
Stk. 4. Uttan mun til ásetingarnar í stk. 2 og stk. 3, kann Arbeiðseftirlitið gera ófráboðað eftirlit.    

16)    § 56. verður orðað soleiðis:       “Landsstýrismaðurin kann gera av, at   eitt nærri tilskilað arbeiðsøki hjá Arbeiðseftirlitinum kann verða lagt til aðrar almennar myndugleikar ella privatan stovn.                               Stk. 2. Landsstýrismaðurin ásetir nærri reglur um ástøðiligan og verkligan førleika hjá teimum í stk. 1 nevndu myndugleikum ella privatum stovnum, fyri at kunna taka yvir eitt nærri tilskilað arbeiðsøki hjá Arbeiðseftirlitinum.                       Stk. 3. Arbeiðseftirlitið hevur tað yvirskipaða myndugleikaeftirlitið sbr. § 54, nr. 6.”
 17)    Sum nýggj § 62a verður sett inn:      “§ 62a. 
“§ 62a. Landsstýrismaðurin kann áseta, at fyriskipanir, sum eru lýstar við heimild í donsku arbeiðsumhvørvislógunum innan økini persónlig verndarútgerð, evni og tilfar, útinnan av arbeiði og tøknilig hjálpartól, heilt ella lutvíst skulu galda her á landi.
Stk. 2. Hetta kann ásetast, uttan at fyriskipanirnar verða kunngjørdar í síni heild, men soleiðis, at bert verður tilskilað nr. og heiti á donsku kunngerðunum. Eintøk av donsku kunngerðunum verða lýst sum   “Fráboðan frá Arbeiðseftirlitinum”og skulu vera at fáa á Arbeiðseftirlitinum.
 
18)  Aftaná § 62a verður sett inn:
“Kapittul 12a”
Gjald

“§ 62b. Landsstýrismaðurin kann áseta reglur um innkrevjing og rindan av gjøldum til útreiðslur, ið standast av umsjón og eftirliti sambært lógini ella reglum, givnum við heimild í lógini, eitt nú fyri serstakliga krevjandi eftirlit og serliga umsjón, eftirlit og greiningar.  
Stk. 2. Landsstýrismaðurin kann áseta reglur um gjald fyri serstakar veitingar og avgreiðslur, eitt nú løggildingar, góðkenningar, skrásetingar, fráboðanir, kanningar og skjalváttanir, ið verða givnar sambært lógini ella reglum sambært lógini viðvíkjandi teimum viðurskiftum, ið lógin fevnir um. 
Stk. 3. Krøv sbr. stk. 1-2 kunnu verða innheintað og pantað av TAKS eftir reglunum um innkrevjing av skatti og avgjøldum. 
Stk. 4. Heimilað verður TAKS at krevja inn skuld sbrt. stk. 1-2 við at halda aftur í inntøku skuldarans sbrt. heimildunum hesum viðvíkjandi í skattalógini, mótrokning í avlopsskatti og negativum meirvirðisgjaldi. 
Stk. 5. Tey krøv sbrt. stk. 1, ið ikki verða innheintað av TAKS, kunnu innkrevjast av øðrum innkrevjingarstovni.”  

19) I § 63 verður eftir  “kærast til” sett   “Vinnukærunevndina innan 4 vikur frá tí degi, at viðkomandi hevur fingið fráboðan um avgerðina. Vinnukærunevndin ger av, um kæran skal hava steðgandi virknað.

20)  Sum nýggj § 69a verður sett inn:
§ 69a. Verður eitt brot ikki mett at hava við sær harðari revsing enn bót, kann  arbeiðsumhvørvismyndugleikin boða frá, at málið kann verða gjørt av uttan rættarsókn, um tann, sum hevur framt brotið, játtar seg sekan í brotinum og váttar at vera til reiðar innan eina nærri ásetta freist, ið eftir umsókn kann verða longd, at rinda eina í fráboðanini ásetta bót. 
Stk. 2. Viðvíkjandi teirri í stk. 1 nevndu fráboðan, verða reglurnar í rættargangslógini um krøv til ákærurit og um ikki at hava skyldu til at taka til orða at nýta samsvarandi. 
Stk. 3. Verður bótin goldin rættstundis, ella verður hon, eftir at tikið er við bótini, heintað inn ella goldin, fellur onnur rættarsókn burtur. 	Comment by Bjartur Dalsgarð: 	Comment by Bjartur Dalsgarð: 
	        
§ 2

Henda løgtingslóg kemur í gildi dagin eftir, at hon er kunngjørd.





 


· 
Viðmerkingar til lógaruppskotið
Kap. 1. Almennar viðmerkingar
Løgtingslóg nr. 70 frá 11. mai 2000 um arbeiðsumhvørvi (arbeiðsumhvørvislógin) tørvar at verða dagførd at svara til tær broytingar, sum eru farnar fram innan arbeiðsumhvørvi í Føroyum, síðan henda lógin fekk gildið í 2000. Verandi ásetingar í lógini eru ótíðarhóskandi og aðrar ásetingar mangla, so kunngerðir, sum m.a. hava skund, kunnu gerast.

Harumframt er tørvur á, at gjørd verða tiltøk, sum skulu skamta, gera virknari og menna virksemið hjá Arbeiðseftirlitinum á fleiri økjum, soleiðis at mest møgulig leys arbeiðsorka kann fáast hjá teimum eftirlitsfólkunum, sum starvast á Arbeiðsetirlitinum. Við teirri øktu leysu arbeiðsorkuni er endamálið, at eftirlitsfólkini sum høvuðsuppgávu, í mun til verandi støðu, skulu hava um hendi myndugleikaeftirlitið við øllum ásetingunum í arbeiðsumhvørvislógini og kunngerðum, settar við heimild í arbeiðsumhvørvislógini.

Tað vanliga innaneftirlitið, sum eftirlitsfólkini á Arbeiðseftirlitinum hava tikið sær av, verður eftir eini neyvari skipan og meting latið (delegerað) øðrum almennum og ella privatum stovnum við ástøðiligum og verkligum førleika, og við góðkenning frá Arbeiðseftirlitinum. 

Uppskotið hevur við sær áseting um heimild at kunna taka gjøld, ið standast av eftirliti, umsjón, ummæli, loyvum og tænastum v.m. sambært lógini ella reglum, givnar við heimild í lógini, áseting um ung undir 18 ár í arbeiði, tillaging og broyting viðv. arbeiðsumhvørvisráðnum og at tillaga orðing um áseting um kæru. Eisini kann nevnast, at uppskotið umfatar áseting um arbeiðsplássmeting, áseting um váðagrundað - ella lagaligt eftirlit, áseting um smámark (bagatelgrænse) fyri eftirliti, áseting um heimild hjá landsstýrismanninum við kunngerð at leggja innaneftirlit eftir arbeiðsumhvørvislógini ella øðrum ásetingum við heimild í arbeiðsumhvørvislógini, til almennan ella privatan stovn, sum hevur ástøðiligan og fakligan førleika at útinna uppgávuna,  áseting um at kunna avgreiða mál uttan rættarsókn, og áseting um heimild hjá landsstýrismanninum at kunngera tekniskar ásetingar og fyriskipanir, sum eru drúgvar og verða broyttar við ávísum títtleika.
Fyri at Arbeiðseftirlitið kann vera ástøðiliga og verkliga á støði við grannalond okkara, verður samstarvsavtala gjørd við danska Arbejdstilsynet um samstarv á øllum økjum, harundir at fáa rættindi at nýta teirra portal, sum verður atknýttur portalinum hjá Arbeiðseftirlitinum.
Arbeiðseftirlitið skal virka saman við virkjunum og pørtunum á arbeiðsmarknaðinum til eitt trygt, heilsugott og mennandi arbeiðsumhvørvi, sum verður framt við virknum eftirliti, og miðvísari regluskipan og kunning.
Arbeiðseftirlitið skal virka fyri, at virkini, arbeiðsfólkið í arbeiði, fakfeløgini á arbeiðsmarknaðinum og arbeiðsumhvørvisráðið virkin taka lut í arbeiðinum viðv. heilsu og trygd innan arbeiðsumhvørvi. 

Við hesum uppskoti fer Arbeiðseftirlitið at leggja dent á teir mest týðandi arbeiðsumhvørvistrupulleikarnar og tillagar síni átøk móti virkjum við vánaligum arbeiðsumhvørvi, sum fyri fólkið á virkjunum kann verða ein bági. 
Føroyar skulu vera eitt land, har tað er trygt og heilsugott at fara til arbeiðis. Øll hava áhuga í, at arbeiðsumhvørvið er gott. Hetta er galdandi bæði fyri virkini, sum fáa fyrimun av framleiðsluni og fyrimunir yvirhøvur við at útvega sær arbeiðsfólk og onnur starvsfólk. Hesi   arbeiðsfólk hava so aftur ynski um og krav upp á eitt heilsugott og mennandi arbeiðsumhvørvi.
Váðagrundað eftirlit
Myndugleikaeftirlitið hjá Arbeiðseftirlitinum er eitt týðandi amboð í strembanini eftir at bøta um arbeiðsumhvørvið á virkisøkjum, sum arbeiðsumhvørvislógin umfatar. Hetta uppskot hevur, sum nevnt omanfyri, ásetingar um váðagrundað eftirlit. Orkan verður málrættað móti teimum virkjum, sum hava teir størstu arbeiðsumhvørvis trupulleikarnar. 
Leyslig kanning (Screening) er ein skjót gjøgnumgongd av arbeiðsumhvørvinum hjá virkinum.  

Endamálið við slíkari leysligari kanning er at finna tey virki, sum hava týðandi arbeiðsumhvørvistrupulleikar og gera eitt neyvt eftirlit við hesum virkjum.  
Arbeiðseftirlitið skal kanna øll virki við fólki í arbeiði og býtur hesi í tveir bólkar:
· Virki, sum ikki hava ella einans hava minni trupulleikar við arbeiðsumhvørvinum og sum av teirri orsøk ikki hava tørv á neyvari eftirliti  
· Virki, som hava ella kunnu hava týðandi arbeiðsumhvørvistrupulleikar og sum av teirri orsøk hava tørv á neyvum eftirliti 
Leiðsla og arbeiðsfólk verða tikin upp í tá eftirlitsvitjanin er.
At leggja eftirlit til onnur (delegatión)
Ein av ásetingunum í hesum uppskoti er, at tær eftirlitsuppgávur og tænastur, sum verða mettar av slíkum slagi, at tørvur ikki er á veruligum eftirliti, framt av Arbeiðseftirlitinum, men at onnur kunnu loysa uppgávuna, har kann slík uppgáva leggjast út til stovn, sum søkir um at kunna taka á seg uppgávuna. Treytin fyri at leggja slíkar uppgávur út, er, at tað er ein  almennur myndugleiki ella privat feløg, sum eru skikkað til slíka uppgávu og kunnu prógva ástøðiligan og verkligan førleika at útinna slíkt smámark (bagatel) eftirlit. Arbeiðseftirlitið hevur tann yvirskipaða eftirlitsmyndugleikan og kann koma á ófráboðaða eftirlitsvitjan hjá stovnum o.l., sum hava fingið nevndu uppgávu lagda út.

Fyrisitingarlig bót: 
Onnur áseting í uppskotinum er, at verður eitt brot ikki mett at hava við sær harðari revsing enn bót, kann Arbeiðseftirlitið boða frá, at málið kann verða gjørt av uttan rættarsókn, um tann, sum hevur framt brotið, játtar seg sekan í brotinum og váttar at vera til reiðar innan eina nærri ásetta freist, ið eftir umsókn kann verða longd, at rinda eina í fráboðanini ásetta bót. 
Viðvíkjandi teirri nevndu fráboðan verða reglurnar í rættargangslógini um krøv til ákærurit og um ikki at hava skyldu til at taka til orða at nýta samsvarandi. 
Verður bótin goldin rættstundis, ella verður hon, eftir at tikið er við bótini, heintað inn ella goldin, fellur onnur rættarsókn burtur. 	Comment by Bjartur Dalsgarð: 

Gott arbeiðsumhvørvi og skipanarháttur av hesum 
Eitt gott arbeiðsumhvørvi verður fyrst av øllum tryggjað úti á teimum ymsu virkjunum. Tað er umráðandi, at virkini raðfesta arbeiðsumhvørvið, at avtala verður gjørd millum trygdarskipanina, virkini og fakfeløgini á arbeiðsmarknaðinum um skipan av arbeiðsumhvørvinum og at hesi, sum avtaluna gera, leggja dent á, at arbeiðsumhvørvið fær eina týðandi støðu í strategisku leiðsluni og dagliga rakstrinum, so fingið verður eitt heilsugott og trygt arbeiðsumhvørvi á øllum virkisgreinum, sum lógin fevnir um.
Flestu virki ynskja at skapa eitt gott arbeiðsumhvørvi og samrøða við eitt virki um arbeiðsumhvørvi, kann geva góð úrslit. Tað er umráðandi, at Arbeiðseftirlitið er ein positivur viðspælari fyri virkini og virkisøkini, ið eru umfatað av lógini. Arbeiðseftirlitið hevur eina stóra vitan um, hvussu gott arbeiðsumhvørvi verður tryggjað. Tann vitanin skal koma virkjunum til góðar við positivum og jaligum og uppbyggjandi samrøðum.
Treytirnar fyri jaligum og uppbyggjandi samrøðum eru, at virkini og virkisøkini, sum eru umfatað av lógini, fata og merkja vitjanina av Arbeiðseftirlitinum týdningarmikla og viðkomandi. Tí skal Arbeiðseftirlitið ikki taka sær av smálutum. Ásett verður eitt smámark, so minni og týdningarleys mistøk framyvir ikki verða orsøk til boð ella páboð.
Minni virki
Minni virkir skulu hava meiri og bestu hjálp til, hvussu virkini best kunnu tryggja fólki í arbeiði eitt gott arbeiðsumhvørvi. Tey minnu virkini kunnu hava trupulleikar við at hava yvirlit yvir tær mongu reglur og kunningartilfar á arbeiðsumhvørvisøkinum.
Kap. 2. Avleiðingar av uppskotinum

1. Fíggjarligar avleiðingar

A. Fyri landið
Endamálið við at leggja Arbeiðseftirlitið saman við Heilsufrøðiligu starvsstovuni  var at fremja sparingar, rationaliseringar og effektiviseringar. Tí hevur uppskotið positivar fíggjarligar avleiðingar fyri landið av hesum. Hinvegin kann ásetingin um arbeiðsplássmeting møguliga hava minni fíggjarligar avleiðingar.  

B. Fyri kommunurnar
Fyri vinnuna kann uppskotið møguliga hava avmarkaðan fíggjarligan eykakostnað við sær, m.a. í sambandi við arbeiðsplássmeting.

C. Fyri vinnuna
Fyri vinnuna kann uppskotið møguliga hava avmarkaðan fíggjarligan eykakostnað við sær, m.a. í sambandi við arbeiðsplássmeting.

1. Umsitingarligar avleiðingar
Uppskotið hevur møguliga avmarkaðar umsitingarligar avleiðingar við sær fyri landið, kommunurnar og fyri vinnuna. 

1. Umhvørvisavleiðingar
Uppskotið hevur ongar umhvørvisavleiðingar.

1. Avleiðingar fyri serstøk øki í landinum
Uppskotið hevur ongar avleiðingar fyri serstøk øki í landinum.

1. Avleiðingar í mun til altjóða avtalur og reglur
Uppskotið hevur ongar avleiðingar í mun til altjóða avtalur og reglur.

1. Sosialar avleiðingar
Uppskotið hevur ongar sosialar avleiðingar.

Talva 1: Yvirlit yvir avleiðingar
	
	Fyri landið/
landsmyndug-leikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ felagsskapir
	Fyri vinnuna

	Fíggjarligar/ búskaparligar avleiðingar
	Ja
	Jai
	Nei
	Nei
	Ja

	Umsitingarligar avleiðingar
	Ja
	Ja
	Nei
	Nei
	Ja

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	
	
	
	Nei
	




Kap. 3. Serligar viðmerkingar

Til nr. 1). Endamálið við broytingini er, at tað ikki einans eru/ ella koma at vera eftirlitsmenn sum starvast hjá Arbeiðseftirlitinum, men eisini eftirlitskvinnur og tí verður heitið eftirlitsmaður hjá Arbeiðseftirlitinum í øllum endingum og vendingum broytt til eftirlitsfólk.



Til nr. 2). Ein partur av uppgávunum hjá Arbeiðseftirlitinum hevur verið, at ymisk øki, m.a. byggiætlanir, skulu leggjast fyri Arbeiðseftirlitið til ummælis og góðkenningar. Hesar uppgávur kunnu í stødd vera umfatandi og krevja av tí sama nógva orku av eftirlitsfólkunum, sum við tí verður bundin til onnur endamál, enn at fremja tað yvirskipaða myndugleika eftirlitið. Ásannandi, at nevndu byggiætlanir og onnur projekt í flestu førum eru gjørd av serkønum fólki og byggja á nýggja byggilóggávu, verður mett, at tørvur ikki er á at leggja nevndu byggiætlanir fyri Arbeiðseftirlitið til ummælis og góðkenning. 

Um Arbeiðseftirlitið skal hava ein leiklut í hesum, er tað skilabetri, at byggiætlanir og projekt verða løgd fyri Arbeiðseftirlitið til kunningar. Í tí sambandi kann Arbeiðseftirlitið seta neyvari treytir.

Slíkar treytir kunnu m.a. vera, at byggiætlanin lýkur allar ásetingar í byggilóg, byggireglugerð og vegleiðingum frá Arbeiðseftirlitinum og skal byggiharrin prógva hesi viðurskifti fyri Arbeiðseftirlitinum.

Til nr. 3). Her er framd ein teknisk rætting, so ásetingin samsvarar við § 48, sum onga áseting hevur um 1. stk., 2. pkt.  
 
Til nr. 4). Stk. 1. Her verður sett inn nýggj § 11a viðvíkjandi arbeiðsplássmeting, stytt APM. Henda áseting hevur verið partur í donsku arbeiðsumhvørvislógini síðan 1992 í sambandi við, at ES fyriskipan 89/391 bleiv innsett í danska lóggávu.

Endamálið við at gera eina APM er at tryggja, at trygdar- og heilsuarbeiðið hjá virkjunum umfatar allar arbeiðsumhvørvistrupulleikar hjá virkinum, og at arbeitt verður miðvíst og leypandi fyri at loysa trupulleikarnar.

APM skal síggjast sum eitt amboð og ein ágrýtin process, har arbeiðsgevarin og arbeiðsfólkini í felag arbeiða fyri at skapa eitt trygt og sunt arbeiðsumhvørvi á virkinum. Tann skrivliga arbeiðsplássmetingin skal ikki neyðturviliga enda í eini umfatandi skjalfesting. Víddin av slíkari skjalfesting stendur m.a. í mun til slag av arbeiði og skipanarreglum, stødd á virkinum og hvussu torgreidd arbeiðsumhvørvisviðurskiftini eru. Ein APM, har arbeiðsumhvørvistrupulleikarnir verða loystir beinleiðis í sambandi við skrásetingina, varir vanliga ikki leingi.   

Stk. 2. Landsstýrismaðurin kann eftir nærri ásettum reglum sleppa virkjum undan at skula gera eina APM. Avgerandi fyri at nýta hesa heimild er støddin á virkinum og vídd og vævi av arbeiðinum, sum fer fram á virkinum. Arbeiða færri enn 10 fólk á virkinum, er tað ein orsøk til, at virkið kann sleppa undan at gera eina APM. Lutfall skal vera millum inntrivið við at gera eina APM og nyttuvirðið av slíkari fyri viðkomandi virki.

Stk. 3. Arbeiðsplássmetingin skal leypandi dagførast, tá broytingar fara fram viðvíkjandi arbeiðinum, harundir arbeiðshættir og arbeiðsprosessir og hesar broytingar hava týdning fyri arbeiðsumhvørvið. Dagføring skal gerast í seinasta lagi 3. hvørt ár.

Stk. 4. Virkið kann sjálvt velja tann hátt, sum arbeiðsplássmetingin verður gjørd. At tað er frítt at velja, ger tað møguligt at finna ein hátt, sum hóskar til bygnaðin hjá virkinum, mentan og siðvenjur fyri samstarvinum. Við tann hátt, sum valdur verður, skal tó tryggjast, at arbeiðsplássmetingin á virkinum hevur hesar partar: 1) Eyðmerking og kortlegging av arbeiðsumhvørvisviðurskiftunum hjá virkinum, 2) Lýsing og meting av arbeiðsumhvørvistrupulleikunum hjá virkinum, 3) Raðfesting og at gera eina uppseting um virkisætlan fyri loysnir av arbeiðsumhvørvistrupulleikunum hjá virkinum og 4) Leiðreglur fyri uppfylgjan av virkisætlanini.

Hátturin skal vera egnaður til at staðfesta teir týdningarmestu trupulleikarnar.

Víddin av arbeiðsplássmetingini broytist í mun til hvønn hátt virkið velur. Við eyðmerking og kortlegging, kann t.d. eitt spurnarblað ella samrøður við alt starvsfólkið vera vælegnað til eitt virki, eins og onnur virki velja at lata trygdarskipanina í teimum einstøku deildunum gera eina samlaða kortlegging av arbeiðsumhvørvisviðurskiftunum á teirra deild.

Arbeiðsplássmetingin er amboð hjá virkinum sjálvum og skal hvørki sendast til ella góðkennast av Arbeiðseftirlitinum.

Stk. 5. Tá arbeiðsplássmetingin verður gjørd, skal trygdarskipanin vera við í arbeiðinum.

Stk. 6. Skyldur í sambandi við stk. 1 og 2 ásetir landsstýrismaðurin nærri reglur um.

Stk. 7.  Heimilar landsstýrismanninum at áseta nærri reglur um skyldur hjá arbeiðsgevaranum, at geva umboðum fyri heilsuøkið atgongd til arbeiðsplássmetingina hjá virkinum. Hetta er serliga í teimum førum, tá tað er av týdningi fyri heilsueftirlitið við arbeiðsfólkunum. Hetta fevnir bæði um tað kroppsliga og sálarliga heilsuumhvørvið.     
Til nr. 5). § 48 verður strikað og sett verður inn nýggj § 48.
Til nr. 6). § 48. Greinin er ein lýsing av tí arbeiði, sum verður gjørt fyri ein arbeiðsgevara, harundir arbeiði í privata húsarhaldi arbeiðsgevarans.
Til nr. 7). § 49 verður strikað og sett verður inn nýggj § 49.
Til nr. 8). § 49. Tey arbeiði, sum ung undir 18 ár kunnu takast við, eru partvíst treytað av slagi av arbeiði og partvíst av aldri hjá tí unga, menning og heilsustøðu, somuleiðis at atlit verður tikið til, um tann ungi gongur í skúla ella er undir aðrari útbúgving. Endamálið við ásetingunum er, at arbeiðið ikki má takast framm um onnur viðurskifti hjá tí unga. Samljóð skal vera milum arbeiði og aðrar umstøður, sum hava týdning fyri tann unga.
Stk. 2. Sum høvuðsregla mugu ung undir 15 ár og sum eru fevnd av skúlagongd, ikki verða sett til at arbeiða. Sbrt. stk. 6, nr. 1, 2 og 3 kann landsstýrismaðurin áseta reglur um ung, sum eru fylt 13 ár, at hesi kunnu hava lættari arbeiði innan fyri nærri avmarkað sløg av arbeiði. Børn undir 13 ár mugu ikki taka á seg nakað arbeiði.
Stk. 3. Fyri ung eldri enn 15 ár kann landsstýrismaðurin, tá sæð verður til slag av arbeiði og við atliti til trygd og heilsu í sambandi við arbeiði, áseta reglur um tílíkt slag av arbeiði. Her verður hugsað um arbeiði, sum ung eldri enn 15 ár gera í vinnuligum høpi, t.d. arbeiði í handlum v.m., á matstovum, steikistovum o.l. M.a. kann  landsstýrismaðurin áseta reglur um, at ung eldri enn 15 ár ikki mugu arbeiða á nevndu støðum uttan leiðara, sum er 18 ár ella eldri, at ung undir 18 ár ikki mugu hava peningaavgreiðslu við kassan, ella arbeiða við steikifeitti á steikistovu.
Stk. 4 og 5. Heimilar landsstýrismanninum at víkja frá høvuðsregluni í stk. 2 og 3 og kann áseta reglur um arbeiði av og á, ella sum varir í styttri tíðarskeið. Tílíkt arbeiði knýtur seg til hjálp í privata húsarhaldi arbeiðsgevarans ella innan landbúnaðin, sum hoyrir arbeiðsgevaranum til. Meginreglan um, at arbeiðið er trygt og vandaleyst fyri tann unga, er treytaleyst galdandi. Her verður m.a. hugsað um ung, sum í landbúnaðinum ikki mugu handfara amboð, sum ikki eru ætlað ungum at fara um.
Stk. 6, nr. 1. Sum nevnt í stk. 2 kann landsstýrismaðurin áseta reglur um lættari arbeiði hjá ungum, sum eru fylt 13 ár. Hetta er serliga galdandi, tá børn skulu hjálpa til hjá einum tilkomnum fólki. M.a. hjálp í landbúnaðinum við neytum, seyði og líknandi. At bera lættari bløð til húsarhald. At prísmerkja vørur, lættari reingerðararbeiði, at egna og annað arbeiði av tílíkum slagi.
Stk. 6, nr. 2. Fyri ung undir útbúgving, sum eru fylt 14 ár og sum arbeiða sum liður í útbúgving síni, kann landsstýrismaðurin somuleiðis víkja frá meginregluni í stk. 2.
Stk. 6, nr. 3. Forboðnum í stk. 2 kann eisini verða vikið frá, t.d. við listarligum framførslum. Hetta umfatar almennar vinnuligar framførslur, upptøku til film, treytað av, at loyvi frammanundan er fingið frá løgregluni. Tílíkt loyvi kann einans verða givið, um luttøkan er trygg og vandaleys. Atlit skal takast til aldur, heilsustøðu og umhvørvi, skúlagongd, slag og títtleika av luttøku, tað dagligu neyðugu arbeiðstíðina til fyrireiking, royndir og upptraðkan, arbeiðsstaðið og hvussu leingi tiltakið varir.
Stk. 7. Hevur áseting um fráboðanar- og upplýsingarskyldu hjá arbeiðsgevara til foreldur at børnum yngri enn 15 ár.
Stk. 8. Ásetur skyldu hjá arbeiðsgevara um vegleiðing, tá ung undir 18 ár verða sett í arbeiði. Hetta er ein generell skylda yvirhøvur hjá arbeiðsgevaranum. Endamálið er m.a. at geva teimum ungu útbúgvingarvegleiðing.         
Til nr. 9). § 50 verður strikað og nýggj § 50 verður sett inn. 
Til nr. 10) § 50. Stk. 1. Viðvíkjandi arbeiðstíð hjá ungum undir 19 ár er galdandi sum høvuðsregla, at tey ungu ikki mugu hava eina bruttoarbeiðstíð, sum er hægri enn tann, sum er galdandi fyri vaksin, eldri enn 18 ár. Tó eru frávik, sum avmarka arbeiðstíðina í mun til aldur hjá tí unga. Ásetingin avmarkar arbeiðstíðina til ikki at umfata yvirtíð. Ásett er, at arbeiðstíðin ikki má fara upp um 8 tímar um dagin og 40 tímar um vikuna.
Stk. 2. Í mun til aldur og undirvísingarskyldu verður arbeiðstíðin minkað, so sum nevnt í stk.1. og er tað skúlatíðin og undirvísingarskyldan, sum hava týdning fyri, hvussdu leingi tann ungi í ymsum aldrum undir 18 ár kann hava vinnuligt arbeiði.
Stk. 3. Ásetir reglur um steðg hjá ungum í vinnuligum arbeiði. Arbeiðstíðin verður roknað frá tí byrjað verður at arbeiða, til tíðin er omanfyri 4 ½ tímar. Tá tað er uppfylt, skal tann ungi hava ein steðg upp á minst 30 minuttir. Hetta merkir, at steðgurin kann verða longri, men ein leinging av steðginum má ikki mótroknast í arbeiðstíðini upp á 4 ½. Herumframt má steðgurin ikki verða lagdur óskipaður ella so hissini og um møguligt skal steðgurin vera samanhangandi.
Stk. 4. Ásetir arbeiðstíðina hjá ungum undir 18 ár. Ásetingin merkir, at byrjast má ikki at arbeiða fyrr enn kl. 06.00 um morgunin og til kl. 20.00 á kvøldi. 
Stk. 5. Landsstýrismanninum verður í nr. 1 – 4 heimilað at áseta serstakar reglur.
Nr. 1 er um skipan av arbeiðstíðini, m.a. útrokning, tá ung arbeiða í sambandi við útbúgving, ella arbeiða fyri fleiri arbeiðsgevarar. Neyðugt er við slíkum skipanum, fyri at ásetingarnar í hesum kapitli kunnu verða fylgdar.
Nr. 2. Stk. 1 er ein generell meginregla, men nr. 2 heimilar landsstýrismanninum, fyri ung sum eru fylt 15 ár og ikki undir undirvísingarskyldu, at áseta í hvønn mun vikið kann verða frá stk. 1. Hetta merkir at víkjast kann frá stk. 1, tá givnu fortreytir fyriliggja. Tað er ikki atlitið til útbúgvingarskyldu ella skúlagongd, sum hevur týdning í hesum føri, men um persónligastøðu hjá tí unga og um trygd og heilsu.
Nr. 3. Ásetingin merkir, at tað skal vera ein treyt, at ung, sum eru fevnd av undirvísingarskylduni, ikki skulu nýta alla summarfrítíðina til vinnuligt arbeiði, men at ein partur av summarfrítíðini skal haldast frí.
Nr. 4. Ásetingin linkar trreytirnar í stk. 4 um nær tann ungi kann arbeiða. Hetta er m.a. tá ung eru fylt 15 ár og sum ikki longur eru fevnd av undirvísingarskylduni. Tá so er, kunnu ung byrja at arbeiða kl. 04.00 um morgunin til kl. 24.00. Serstakar reglur um hetta skulu taka atlit til persónligu støðuna hjá tí unga og um trygd og heilsu.   
Til nr. 11). § 50a. Stk. 1. Meginreglan í hesi áseting er, at ung undir 18 ár skulu hava ein samanhangandi steðg upp á í minsta lagi 12 tímar í samdøgninum. Fyri ung, sum eru 15 ár ella sum eru fevnd av undirvísingaskylduni, verður samanhangandi steðgurin øktur til 14 tímar. Tað er bara onnur av treytunum, t.v.s. 15 ár ella at hava undirvísingarskyldu, sum skal vera uppfylt, fyri at økja samanhangandi steðgin til 14 tímar.
Stk. 2. Hevur áseting um, hvussu frísamdøgrini skulu skipast fyri ung, sum eru undir 18 ár.
Stk. 3. Landsstýrismaðurin kann í stk. 3 gera undantak fyri fak og faklig øki ella fyri serstakar arbeiðshættir, tá umstøðurnar gera tað neyðugt, ella tað er ynskiligt. Í tí sambandi kann landsstýrismaðurin áseta serstakar reglur um:
Nr. 1) Um longdina av steðgi hjá ungum, sum eru fylt 15 ár og sum ikki eru fevnd av undirvísingarskylduni. Í hesum føri skulu báðar treytirnar vera uppfyltar, t.v.s. tann ungi skal vera 15 ár og skal ikki vera undir undirvísingarskyldu. Treytin fyri hesum undantaki er, at givið verður tí unga ein mótroknandi steðg.
Nr. 2) Í mun til nr. 1), har ásetingin var um longdina av steðgi, so viðvíkur ásetingin í nr. 2 útsetan av frísamdøgrum, men treytir o.a. eru líka sum undir nr. 1.
Nr. 3 og 4) Í mun til nr. 1), har ásetingin var um longdina av steðgi og nr. 2), har ásetingin var um útsetan av frísamdøgrum, snýr ásetingin í nr. 3 seg um, at steðgurin verður avbrotin og avmarking verður av frísamdøgri. Lógin ásetir positivt, at verður steðgurin avbrotin ella avmarkaður, so kann hetta ikki gerast, uttan at tann ungi fær bøtt fyri hesum og verður tað gjørt á tann hátt, at tí unga verður givið í minsta lagi frí í 36 samanhangandi tímar innanfyri hvørt skeið upp á 7 samdøgur.
Aldurin hjá tí unga hevur ikki týdning fyri hesa áseting ella um tann ungi var undir undirvísingarskyldu ella aðrari útbúgving. Tað eru trygdar- og heilsulig atlit sum liggja til grund fyri hesa áseting. 
Til nr. 12). § 50b. Um so er, at náttúruviðurskifti, vanlukkur, maskinbrek o.l. henda óvart og hetta førir við sær, at ólag kemur á raksturin á virkinum soleiðis, at tað er avgerandi neyðugt, at raksturin er fingin aftur í rættlag, kann landsstýrismaðurin áseta reglur um, at § 50, stk. 1, 3 og 4 kann verða vikið frá í nevndu umstøðum fyri ung, sum eru fylt 15 ár og sum ikki longur eru fevnd av undirvísingarskylduni. Ásetingin heimilar ikki slíkum fráviki, um tann ungi var undir 15 ár og var fevndur av undirvísingarskylduni. Tað er atlit til persónlig viðurskifti og til trygd og heilsu, sum hava týdning í hesi áseting við tað, at tað snýr seg um persónar eldri enn 15 ár og sum ikki eru undir undirvísingarskyldu.
Til nr. 13). § 52, stk. 1 er broytt í mun til galdandi áseting. Trupult er at skipa arbeiðsumhvørvisráðið við javnari umboðan, av tí at fleiri fakfeløg eru komin í mun til tey, sum eru nevnd í galdandi lóg og sum skulu velja arbeiðsumhvørvisráðið. Tí verður skotið upp í lógini bert at nevna tal av limum og tiltakslimum. 
Stk. 2 og 3. Landsstýrismanninum verður heimilað at áseta, hvussu umboðini og tiltaksumboðini í ráðnum verða vald. Fakfeløgini eiga at verða bólkað upp av nýggjum í eindir, sum hóska saman, sum so velja tey 7 umboðini og tiltaksumboðini. Lutfallið millum arbeiðsgevara og arbeiðstakarafeløg eigur framvegis at galda, soleiðis at arbeiðsgevararnir og arbeiðstakarafeløgini velja hvør síni 3 umboð og tiltaksumboð. Tað sjeynda umboðið tilnevnir landsstýrismaðurin eftir tilmæli frá nevndu feløgum. Formaðurin eigur ikki at umboða nakað fakfelag ella arbeiðsgevarafelag.
Stk. 4 og 5. Stjórin á Heilsufrøðiligu starvsstovuni hevur rætt at møta á fundi og leggur fram tey mál, sum arbeiðsumhvørvisráðið skal umrøða. Virki ráðsins og arbeiðsøkið ger landsstýrismaðurin nærri reglur fyri.
Til nr.14).  Mett verður, at meiri beinrakin týdningur av ásetingini í nr. 6 fast við at seta inn orðingina “myndugleika eftirlit við” ístaðin fyri, sum tað stendur í galdandi orðing at “ansa eftir”. Samanborið við ásetingina í nr. 1 um, at Arbeiðseftirlitið hevur til uppgávu at vegleiða virkjunum, so er tað rættari í nr. 6 at áseta, at Arbeiðseftirlitið fremur eftirlit, tí tá verður samsvar við ásetingina í § 1, stk. 1, nr. 2, har ásett er um vegleiðing og eftirlit, sum partur av tí, sum Arbeiðseftirlitið skal gera.                                                                                                            
Til nr. 15). Stk. 1. Broytingin hevur við sær, at sett verður í verk vandagrundað eftirlit á virkjum, har arbeiðsfólk eru til arbeiðis, ella rópt lagaligt eftirlit. Hesi eftirlit skulu partvíst tryggja, at gjørd verða fleiri eftirlitsvitjanir á teimum virkjum, sum hava teir størstu arbeiðsumhvørvistrupulleikarnar og partvíst tryggja, at Arbeiðseftirlitið vitjar øll virki, har fýra arbeiðsfólk ella fleiri arbeiða og somuleiðis helmingin av virkjunum við millum 1 og 3 ársverkum í starvi innan árslok 2015. Sama skipan er galdandi í Danmark.
Samstundis verður ynskt at tryggja, at tey heilt smáu virkini fáa meiri og betri hjálp til kunning um, hvussu hesi á besta og tryggasta hátt kunnu tryggja arbeiðsfólkunum eitt gott arbeiðsumhvørvi. Í Føroyum eru fleiri smærri virki, og hesi kunnu hava trupulleikar við at hava yvirlit yvir tær mongu ásetingarnar og kunningartilfar viðvíkjandi arbeiðsumhvørvisøkinum.
Broytingin tryggjar, at virkini kunnu merkja tað, um tey fáa bót fyri brot á ásetingarnar í arbeiðsumhvørvislógini.
Stk. 2. Landsstýrismanninum verður við hesi áseting heimilað at áseta nærri reglur um, at virki, sum kunnu prógva ella tað er sjónligt við vitjan, at arbeiðsumhvørvið á virkinum er gott,  sleppa undan eftirliti, nevnt í stk. 1. 
Stk. 3. Fyri at seta eitt niðari mark fyri, nær eftirlit generelt eigur at verða gjørt, verður í hesi áseting heimilað landsstýrismanninum at áseta eitt smámark (bagatelgrænse) fyri, at eftirlit ikki sum regla eigur at verða gjørt. Tílík støða verður mett út frá lutfalsregluni um at binda arbeiðsorku hjá eftirlitsfólki hjá Arbeiðseftirlitinum við annað arbeiði samanborið við nyttuvirðið av, at eftirlit verður gjørt. Sama skipan er galdandi í Danmark.
Stk. 3. Uttan mun til ásetingarnar í stk. 2 og 3, kann Arbeiðseftirlitið altíð gera ófráboðað eftirlit.  
Til nr. 16). Stk. 1. Sum nevnt undir teimum almennu viðmerkingunum, leggur Arbeiðseftirlitið nærri tilskilað arbeiðsøki út til aðrar almennar ella privatar stovnar, fyri á tann hátt at loysa orku hjá eftirlitsfólki hjá Arbeiðseftirlitinum at nýta til aðrar uppgávur. Uppgávur, sum verða lagdar út, eru innan øll øki, í tann mun, at uppgávan hevur slíkan eginleika, at hon ikki kann leggjast út.  
Stk. 2. Treytin fyri at kunna leggja tær í stk. 1 nevndu uppgávur út, er, at teir almennu ella privatu stovnarnir sum ætlast at kunna leggja uppgávuna til, skulu hava hollan ástøðiligan og verkligan førleika, sum annahvørt verður góðkendur av Arbeiðseftirlitinum ella øðrum akkrediteraðum stovni innan viðkomandi øki.
Stk. 3. Teir í stk. 1 og 2 nevndu almennu ella privatu stovnar kunnu einans taka á seg eftirlitsuppgávur. Verða brek funnin, so er tað Arbeiðseftirlitið, sum hevur tað yvirskipaða myndugleikaeftirlitið og er tað tí Arbeiðseftirlitið, sum skal útinna myndugleikauppgávurnar sum standast av, at tiltøk mugu gerast í sambandi við eftirlit, sum er lagt út. 
Til nr. 17). Stk. 1 og 2. Hugsað verður viðv. ásetingini í § 62a um kunngerðir, sum verða broyttar við ávísum títtleika, um stórar og tekniskar kunngerðir og um kunnngerðir, sum eru egnaðar at fáa gildi fyri Føroyar, uttan at hesar verða lýstar í almenna Kunngerðablaðnum A. Fordømið er fyri slíkum kunngerðarhátti t.d. eftir sterkstreymslógini og er leisturin fyri hesum uppskoti gjørdur eftir skipanini í sterkstreymslógini. Loysnin er somuleiðis meira smidlig fyri brúkararnar av nevndu kunngerðum.
Hesar kunngerðir skulu fáast á Arbeiðseftirlitinum og skulu kunna lýsast sum Fráboðan frá Arbeiðseftirlitinum. Miðað verður ímóti, at kunngerðirnar kunnu leggjast á portal hjá Arbeiðseftirlitinum, sum hevur link til alment góðkenda ritstovu av tílíkum kunngerðum.
Til nr. 18).   Upphæddirnar fyri gjøld, sum hereftir verða kravd, skulu í høvuðsheitum rinda veruliga kostnaðin, sum stendst av eftirliti sambært lógini, harundir fyri øll eftirlit í sambandi við útinnan av arbeiði hjá virkjum og øðrum, sum eru umfatað av lógini, fyri øll eftirlit av øllum arbeiðsplássum, fyri øll eftirlit av øllum tøkniligum hjálpartólum, tólum, amboðum, útgerð, koyri- og lyftitólum o.l. og fyri øll eftirlit av øllum evnum og tilfari. Somuleiðis fyri aðrar veitingar sambært lógini, harundir fyri einhvørja góðkenning, fyri eitthvørt ummæli, loyvi o.l. og annars allar uppgávur og skyldur, sum Arbeiðseftirlitið útinnir í samsvari við lógina ella fyrisitingarligar reglur. 

Eftirlitsgjaldið er ætlað at vera grundað á tíðina, ið arbeitt verður í sambandi við eftirlitið ella viðkomandi uppgávu.

Reglur eru somuleiðis fyri innkrevjing v.m. 

Takstirnir á gjøldunum verða ásettir, uttan so at annað verður avgjørt, á tann hátt, at tað fæst full rindan fyri tær útreiðslur, ið eru knýttar at viðkomandi uppgávum.  

Til nr. 19). Broytingin í § 63 hevur til endamáls at áseta neyvari um kæru og hvussu farast skal fram, tá kært verður.

Til nr. 20) . Avgerð um fyrisitingarliga bót kann verða tikin í minni álvarsomum lógarbrotum eftir hesi lóg.

Tó fylgja fleiri treytir við. Ein av treytunum fyri at geva fyrisitingarliga bót er, at lógarbrotið ikki verður mett at geva hægri revsing enn bót, og tískil snýr tað seg sum oftast um minni álvarsom lógarbrot. Endamálið við fyrisitingarligari bót er eisini at minka um talið á málum, sum verða løgd fyri rættin.

Sambært § 931 í rættargangslógini er tað fútin, sum skal lata ákærda fáa at vita, at málið kann avgerast uttanrættarliga. Sambært arbeiðsumhvørvislógini er tað Arbeiðseftirlitið, ið hevur sama løgfrøðiliga førleika sum fútin hevur sambært rættargangslógini. Orðaljóðið er tað sama í báðum lógunum.

Eftir reglunum um fyrisitingarliga bót, noyðist ákærdi ikki at taka við bótini, men kann lata rættin taka støðu til málið. Um so er, at ákærdi vil hava málið at enda við fyrisitingarligari bót, krevst, at ákærdi játtar seg sekan í lógarbrotinum og innan eina nærri ásetta freist er sinnaður at gjalda bótina. Eftir umbøn kann freistin at gjalda bótina leingjast.

Støddin á bótini skal upplýsast fyri ákærda, tá ið Arbeiðseftirlitið ger ákærda kunnugan við møguleikan at enda málið við fyrisitingarligari bót. 

Tá ið Arbeiðseftirlitið gevur ákærda fráboðanina um møguleikan at avgera málið við fyrisitingarligari bót, skal fráboðanin hava sama innihald, sum eitt ákærurit hevur sambært § 930 í føroysku rættargangslógini.

Verður bótin goldin innan ta ásettu tíðarfreistina, ella verður viðtøkan kravd inn ella bøtt, fellur málið við fyrivarni sambært § 749, stk. 3 í rættargangslógini, og avgerðin hevur endurtøkuvirknað.


Johan Dahl
landsstýrismaður
/ Arne Poulsen

